
Ն․ Հովաննիսյանը այն ինքնատիպ մտավորականներից և պատմաբան-միջազգայնա-

գետներից է, որը խոր հետք է թողել պատմագիտության և հայ արևելագիտության ոլոր-

տում: Հեղինակի շատ աշխատանքներ աչքի են ընկնում գիտատեսական բարձր մակար-

դակով և յուրօրինակ մոտեցումներով: Հեղինակի կողմից ներկայացված սույն ուշագրավ 

աշխատության մեջ պատմական քննության առարկա են դարձել Հայաստանի պատմաքա-

ղաքական զարգացման կարևորագույն փուլերը, անկախ պետականությանը միտված 

ձգտումները և խորքային գործընթացները: Ն․ Հովհաննիսյանն արժևորել է հայ ժողովրդի 

և հայկական պետության՝ ազգերի համաշխարհային հանրույթում արժանապատիվ տեղ 

գրավելու ձգտումները՝ այն տեսլականով, որ երբևիցե նրա ոտնահարված իրավունքները 

լիարժեքորեն կհարգվեն միջազգային հարաբերությունների ոլորտում: Նա կարևորել է Հա-

յաստանի հեռանկարների և արտաքին-քաղաքական առաջնահերթությունների հարցը, 

լուսաբանել աշխարհաքաղաքական, ռազմավարական և տնտեսաքաղաքական շահերը: 

Հեղինակն ունի կարևորագույն ելակետային մոտեցում, համաձայն որի համաշխար-

հային պատմությունը չի կարելի պատկերացնել առանց հայոց պատմության, որ հայերը 

եղել են, կան ու մշտապես կլինեն այդ գործընթացում՝ լինելով Հայկ նահապետի արժանի 

ժառանգորդները: Հեղինակը կարևորում է հայ ժողովրդի շարունակականությունը՝ չնայած 

այն հանգամանքին, որ մի շարք հինավուրց ժողովուրդներ ոչ միայն անհետացել են պատ-

մության թատերաբեմից, այլև կորցրել իրենց տեսակը և տարալուծվել այլ հանրույթներում՝ 

չկարողանալով պահպանել իրենց ինքնատիպությունը և ցեղային տեսակը: Այդ մեկնակե-

տից Ն․ Հովհաննիսյանի կողմից արժևորվում է հայ ժողովրդի՝ քրիստոնեության դրոշակա-

կիր լինելու փաստը՝ այն դիտարկելով որպես աշխարհի վերափոխման խորքային գործոն: 

Հեղինակը կարևոր տեղ է հատկացնում Հայաստանի՝ որպես սուվերեն պետության 

տեղին ու դերին միջազգային հարաբերությունների տիրույթում՝ միաժամանակ կարևորե-

լով հայ ժողովրդի ներդրումը համամարդկային արժեքների գանձարանում, ազատության 

և ողջախության հաղթանակի համար մարդկության մղած պայքարում: Ըստ այդմ՝ հայ ժո-

ղովրդի պատմությունը և նորօրյա ընթացքը դիտարկվում են անխզելի միասնության մեջ: 

Ն․ Հովհաննիսյանը հայության գոյությունը և զարգացումը դիտարկում է որպես պատ-

մական մի անընդմեջ շղթա, որի առանցքային օղակներն են հայ ընդհանրության՝ որպես 

էթնոսի, ժողովրդի և ազգի առաջացումը և ձևավորման գործընթացները, պետականու-

թյան, հատկապես՝ հայկական տերության ստեղծումը, որի հիմնադիրը հեղինակը համա-

րում է Տիգրան Մեծին, որը կրել է «արքայից արքա» վեհաշուք տիտղոսը։ Այն հեղինակի 

կողմից դիտարկվում է որպես ձեռք բերված հզորության բարձրակետ: Այստեղ, իհարկե, 

կարելի է որոշ վերապահումներ անել, քանզի հայ պատմագիտության մեջ աշխարհակալ 

պետության կարգավիճակ արձանագրվում է նաև Վանի թագավորության տիրակալներ 

Արգիշտի I-ի, Սարդուրի II-ի օրոք, ինչն անտեսված փաստ չէ: Եվ այդուհանդերձ, չնայած հե-

տագա պատմաընթացքում միմյանց հաջորդող հաղթանակներին և պարտություններին, 

նվաճումներին, մրցունակ պետաքաղաքական և ռազմական կառույցների ստեղծմանը, հե-

ղինակի կարծիքով, հայ ժողովուրդը շարունակել է իր մնայուն տեղը պահպանել տարբեր 

ժողովուրդների շարքում և միջազգային հարաբերություններում: 

Կարևորելով հայ ժողովրդի տեղն ու դերակատարումը միջազգային հարաբերություն-

ներում և նշելով, որ ոչ բոլոր ժողովուրդներն են անգամ նախկինում հզոր պետականություն 

և ինքնատիպ մշակույթ ստեղծել, կարողացել արժանապատվորեն դիմադրել պատմության 

հարվածներին, շատերն էլ որպես հիշողություն են մնացել պահպանված սեպագիր արձա-

նագրություններում, Ն․ Հովհաննիսյանն արժևորում է դարերի փոթորիկներում դժվարա-

գույն փորձություններին դիմագրաված հայ ժողովրդի պատմուղին, նրա կարողություննե-

րը: Միաժամանակ հեղինակը կարևորում է հայ ժողովրդի խաղացած քաղաքակրթական 

դերը Առաջավոր Ասիայի կյանքում, և դա, հեղինակի կարծիքով, այն պարագայում, երբ շա-

տերը չդիմացան այդ փորձություններին և ինչպես Միտաննին, Ասորեստանը, Բաբելոնը, 

Հռոմեական և Բյուզանդական կայսրությունները, որոնք նախկինում վճռորոշ դեր են խա-

ղացել, անհետացան պատմության թատերաբեմից, իսկ բաբելոնյան աշտարակաշինարար 

Բելին հաղթած Հայկի սերունդները՝ հայերը, շարունակեցին իրենց պատմաընթացքը:  

Շատ կարևոր է, որ պատմաբան-միջազգայնագետ Ն․ Հովհաննիսյանը կարողանում է 

համոզիչ ձևով արժևորել հայ ժողովրդի կենսունակության հարցը, ցույց տալ, որ հենց դրա-

նով է նա կարողացել հաղթահարել փորձությունները, նվաճել գոյատևման իրավունք և ար-

ժանապատվորեն հասել մինչև իր պատմության նորագույն ժամանակները: 

Դիտարկելի է նաև հեղինակի այն եզրահանգումը, որ Հայաստանը, որպես աշխարհի 

հնագույն երկրներից մեկը, պետականության կորստից հետո կարողացել է առաջադրել 

դրա վերականգնման գերխնդիր և իր ամրակուռ ներուժի շնորհիվ վերստեղծել է այն: Հեղի-

նակը կարևորում է ազգերի համար հնարավորի պահը և գալիս հետևության, որ տիգրան-

մեծյան կայսերական հզորության պահը պետք է ընդունելի դաս հանդիսանա այն առումով, 

որ անհրաժեշտւթյան դեպքում հայ ժողովուրդն իր մեջ գտել է դժվարությունները հաղթա-

հարելու ներուժ և տեր կանգնել փառավոր նախնիների թողած ժառանգությանը: 

Դիտարկելով հայոց պատմության գոյապայքարային հիմնախնդիրները՝ Ն․ Հովհան-

նիսյանը կաևորում է հայկական պետության զբաղեցրած աշխարհագրական դիրքի հնա-

րավոր դրական և բացասական առավելությունները, աշխարհաքաղաքական միջավայրը, 

ուժերի առկա փոխհարաբերությունը, հավասարակշռությունը՝ որպես հիմք ընդունելով 

տեղական, ռեգիոնալ և գլոբալ մակարդակներով ռազմաքաղաքական դաշինքների  առկա-

յությունը և հնարավորությունները, բարենպաստ և արգելափակող գործոնների ազդեցու-

թյունը, ժողովրդի համախմբվածության մակարդակը, որից կախված է Հայաստանի ապա-

գան և բնականոն զարգացումը: Հեղինակի կարծիքով՝ միայն այս գործոնների հաշվառ-

մամբ կարելի է ճշգրտորեն կանխատեսել մոտակա ապագան և իրագործել հնարավոր քայ-

լերը, և իր ասածը հիմնավորելու համար բերում է դիտարկելի օրինակներ անցյալից ու տար-

բեր երկրների՝ Չինաստանի, Իսրայելի, Մեծ Բրիտանիայի, ԽՍՀՄ-ի անցած ուղին՝ հաշվա-

ռելով տարբեր պետական համակարգերի փորձն ու դասերը: Որպես պատմաքննորեն դա-

տելու դասական օրինակ՝ նա վերցրել է պատմահայր Մովսես Խորենացու հանրահայտ աք-

սիոմատիկ եզրահանգումը, որ թեպետ «մենք փոքր ածու ենք և թվով շատ սահմանափակ 

ու զորությամբ թույլ և շատ անգամ օտար թագավորությունների կողմից նվաճված, բայց և 

այնպես մեր երկրում էլ գրելու և հիշատակելու արժանի շատ սխրագործություններ են կա-

տարվել»: Այս պնդումով Ն․ Հովհաննիսյանն ընդգծում է Հայաստանի՝ յուրահատուկ գործոն 

լինելու հանգամանքը, որն ապացուցվում է հայոց բազմադարյան պատմությամբ: 

 Ն․ Հովհաննիսյանը բացառիկ տեղ է հատկացնում Հայկ նահապետի՝ հայոց անվանա-

դիր նախահոր կերպարին՝ հայ ժողովրդի պատմության սկիզբը համարելով Ք. ա. 2492 թ․, 

երբ Հայկը հաղթեց Բելին և իր ժողովրդի համար անկախություն և ազատ ապրելու իրա-

վունք ձեռք բերեց: Արդարացիորեն նա հայոց փառքի շրջանը համարում է Տիգրան Մեծի 

ժամանակաշրջանը, երբ Հայաստանը դարձավ աշխարհակալ պետություն և Առաջավոր 

Ասիայի հզորագույն տերությունը, երբ հայկական գործոնը դարձավ պատմաքաղաքական 

մեծագույն իրողություն: Ըստ հեղինակի՝ հենց այդ հանգամանքն էլ Հայաստանի վերելքնե-

րի և ցավոտ վայրէջքների շրջանում ազգապահպան դեր խաղաց հետագա փորձություն-

ներում, և, ի վերջո, նպաստեց հայ ժողովրդի հոգևոր և քաղաքական զարթոնքին նորա-

գույն ժամանակաշրջանում՝ հայոց պետականության վերածննդի փուլում: 

Ն․ Հովհաննիսյանը ներկայացրել է մի խիստ ուշագրավ աշխատանք, որում բարձրաց-

ված և խորը պատմաքննության ենթարկված հարցերը մեծ հնչեղություն ունեն արդի մար-

տահրավերների և արտաքին-քաղաքական առաջնահերթությունների տեսանկյունից:  

 

Էդիկ Մինասյան – պ.գ.դ., պրոֆ. 



 

ՊԱՏՄՈՒԹՅՈՒՆ ԵՎ ՄՇԱԿՈՒՅԹ, 2021, № 1 
 

 

– 270 – 
 

 

ՊԱՏՄՈՒԹՅՈՒՆ ԵՎ ՄՇԱԿՈՒՅԹ 
 

ՀԱՅԱԳԻՏԱԿԱՆ ՀԱՆԴԵՍ 
 
 

 

ИСТОРИЯ И КУЛЬТУРА 
 

АРМЕНОВЕДЧЕСКИЙ ЖУРНАЛ 
 

 

 

HISTORY AND CULTURE 
 

JOURNAL OF ARMENIAN STUDIES 
 

 

2021, № 1 
 

 

Գլխավոր խմբագիր` Էդիկ Մինասյան 
 

Խմբագիր՝ Միքայել Մալխասյան 
 

Տեխնիկական խմբագիր՝ Տիգրան Ղանալանյան 

Սրբագրումը՝ Արմեն Մալխասյանի 

Համակարգչային ձևավորումը՝ Միքայել Մալխասյանի 

 

 

 

Հասցեն՝ 0025, Երևան, Աբովյան 52 

Адрес-0025, Ереван, ул. Абовяна 52 

Address: 0025, Yerevan, Abovyan 52 

E-mail: histcultjournal@gmail.com 

tel: 060-71-06-00, 055-92-88-00 

 

 

ԵՊՀ հրատարակչություն, Երևան, Ալ. Մանուկյան 1 

«Մեկնարկ» ՍՊԸ տպարան, Երևան, Աբովյան 41 

 

Издательство ЕГУ, Ереван, ул. Ал. Манукян 1 

Типография ООО “Мекнарк”, Ереван, ул. Абовяна 41 

 

 

Տպաքանակը՝ 200 


